Над Пераходамі не чутна крыкаў...

22 чэрвеня 1941 года - адна з самых сумных дат у нашай гісторыі, пачатак Вялікай Айчыннай вайны. Гэты дзень нагадвае пра ўсіх загінулых на полі бою, закатаваных у фашысцкай няволі, якія памерлі ў тыле ад голаду і нягод.
У Дзень усенароднай памяці ахвяр Вялікай Айчыннай вайны і генацыду беларускага народа ў Слуцкім раёне на месцы былой вёскі Пераходы прайшоў мітынг-рэквіем. 23 лютага 1943 года падчас карнай аперацыі нямецка-фашысцкія захопнікі ў Пераходах спалілі ўсе дамы разам з іх жыхарамі...

У Слуцкім раёне было спалена 36 вёсак. 12 з іх так і не былі адноўлены.

Ва ўрачыстасці прынялі ўдзел старшыня Слуцкага райвыканкама Уладзімір Гога, старшыня Слуцкага раённага Савета дэпутатаў Аляксандр Курак, дэлутат Палаты прадстаўнікоў Нацыянальнага сходу Рэспублікі Беларусь Наталля Аўсяннікава, прадстаўнікі грамадскіх арганізацый і працоўных калектываў, моладзь, вайскоўцы, прафсаюзны актыў. Ушанаваць памяць жыхароў спаленых падчас Вялікай Айчыннай вайны вёсак прыехалі ў Слуцкі раён прадстаўнікі рэспубліканскага грамадскага аб'яднання «Патрыёты Беларусі», дарэчы, разам з імі прадстаўнікі нашага раёна прынялі ўдзел у аўтапрабегу ў рамках спецыяльнага праекта РГА «Патрыёты Беларусі» і АНТ «Сёстры Хатыні».

Старшыня Слуцкага райвыканкама Уладзімір Гога, звяртаючыся да ўдзельнікаў мітынгу, сказаў:

- Гісторыя яшчэ не ведала такога жорсткага генацыду, такіх зверстваў, якія чынілі нацысты над мірным насельніцтвам. Гэтыя злачынствы не маюць тэрміна даўнасці і для нас усе ахвяры фашызму назаўжды застануцца маўклівымі сведкамі той страшнай вайны і несціханнага болю беларускага народа. Праўда аб Вялікай Айчыннай вайне - гэта наша сумленне і наша адказнасць перад будучымі пакаленнямі. Мы павінны разам супрацьстаяць любым спробам апраўдзць жахлівыя злачынствы фашысцкіх акупантаў на нашай шматпакутнай зямлі і захаваць наш амірнае жыццё.

Аб генацыдзе беларускага народа ў гады Вялікай Айчыннай вайны расказаў пракурор Слуцкага раёна Арцём Ляўша.

Памяць загінулых ушанавалі хвілінай маўчання, усклалі кветкі.

Усклалі кветкі і да помніка жыхарам вёскі Фадзееўка, па-зверску расстраляным і спаленым нямецка-фашысцкімі акупантамі 23 лютага 1943 года. Устанавілі інфармацыйную шыльду з QR-кодам ад рэспубліканскага грамадскага аб'яднання «Патрыёты Беларусі» і Федэрацыі прафсаюзаў Беларусі.

Вялікая Айчынная вайна - гэта небывалая ў гісторыі па сваіх маштабах і жорсткасці бітва савецкага народа супраць нямецка-фашысцкіх захопнікаў. У гэтай вайне Беларусь страціла кожнага трэцяга жыхара.

Вечная памяць героям!

Ірына КАВАЛЕНКА
Слуцкі край. — 2024. — 28 чэрв. — С. 5.
